
Papa ro im ļaddik ro remaron̄ kōm̧m̧ane juōn eddo eo ilo jipan̄ doon erom̧ em̧m̧antata eo remaron̄ 
in erom̧. 
 
Ej juōn iien aiboojoj n̄an lo aolepemi papa ro rej jijet iturin ļaddik ro nejimi n̄an ron̄jake katak ko 
an Irooj im bōk kapilōk jān Ri Utiej Ro an Kabun̄ in. Ej aolep iien juōn lan̄lōn̄ n̄an koba ippān 
em̧m̧aan im likao ro an priesthood eo, ak ewōr juōn men eo ejeno̧lo̧k kōn aō lo papa ro im ļaddik 
ro ijin ippān doon. Ej juōn kakememej kōn ruo iaan m̧ōttan ko raorōk an tōmak in ad: priesthood 
im baam̧le. Priesthood eo ej kajoor eo ekwojarjar eo me baam̧le ko rej liāp ippān doon n̄an indeeo. 
Aolep men otemjeļo̧k ilo gospel eo eaar jepļaaktok an Jisōs Kraist, ekoba kain̄i ko an tampeļ eo 
ekwojarjar, ej pedped ioon maron̄ ko an kajjojo baam̧le rej erom̧ m̧ōttan baam̧le eo n̄an indeeo eo 
an Anij 
 
Jotenin ikōņaan kōnono n̄an kom̧ papa ro im ļaddik ro kōn wāween ami kōnono n̄an doon. Ebar 
ejjeļo̧k kadkad āinwōt men in eo me emaron̄ in im aikuj wōr ikōtaan juōn ļaddik im jemen. 
Emaron̄ in juōn iaan kaajiriri eo eļap, kadkad in lan̄lōn̄ ko ilo mour in, juōn eo emaron̄ jelet wōn 
ro ļaddik ro rej erom̧ im bar wōn ro papa ro rej erom̧. Kiiō, imeļeļe bwe jet iaami likao ran ejjeļo̧k 
jemāmi eo kom̧ maron̄ kōm̧m̧ane bwebwenato in jouj kein. Im jet iaami em̧m̧aan ro ejjeļo̧k nejimi 
ļaddik ak em̧ōj ami luuji ļaddik ro nejimi ilo jirilo̧k ak nan̄inmej. Ak jon̄an ta eo ij ba jotenin naaj 
ilo̧k n̄an ro man̄ōden im jim̧m̧a ro im ritōl ro an priesthood im rikaki ro jet me jet iien rej kanne 
kōta ko n̄an kadkad kein rem̧m̧an an jemen im nejin. 
 
Kom̧ij lo, kōj aolep ej pād ilo juōn iaļ. Papa ro rej pād im̧aanļo̧k iaļ eo, ak ejjeļo̧k iaad em̧ōj an 
tōprakļo̧k ilo mejān kajjik eo ad. Jej aolep pād ilo iaļ in erom̧ ro jenaaj juōn raan maron̄ in erom̧. 
Papa ro im ļaddik ro remaron̄ kōm̧m̧ane juōn eddo aorōk ilo jipan̄ doon erom̧ em̧m̧antata eo 
remaron̄e. 
 
Ijeļā bwe kadkad ko an jemen im nejin rej jamin jejjet, ak aolep men inaaj ļōmņake n̄an kom̧ 
jotenin epidodo eļan̄n̄e kom̧ naaj likūt ilo kijejeto n̄an kōm̧m̧ane bwe en waļok. 
 
Likao ran, kom̧ ej rutiej im lan̄lōn̄ ko an jemāmi. Ilo kom̧ rej lo juōn kallim̧ur in jakļaj, im aer 
kōjatdikdik n̄an juōn em̧m̧anļo̧k, wāween eddōkļo̧k eo aer make. Tōprak ko ami ej juōn lan̄lōn̄ n̄an 
er. Būrom̧ōj im inepata ko ami rej būrom̧ōj im inepata ko aer. 
 
Papa ro, kom̧ij dilep eo eļap an mour in em̧m̧aan n̄an ļaddik ro nejimi. Kom̧ij aer rikaki eo eļap an 
aorōk , im tōmake ak jab, kom̧ij aer riperan ilo elōn̄ wāween ko. Naan ko ami im waanjon̄ak eo 
ami rej juōn kajoor in kareel eo eļap ioer. 
 
Jotenin ikōņaan lewaj n̄an kom̧ likao ran jilu elmakot ko repidodo kōn wāween n̄an lukkuun bōk 
kadkad eo ami ippān jemāmi. Innem ikōņaan lewaj n̄an kom̧ papa ro jilu elmakot ko kōn 
bwebwenato im kōnono ippān ļaddik ro nejimi. 



 
N̄an kom̧ ro rej kabwijer Priesthood eo an Aron, Ij tōmak bwe ilo ami kōm̧m̧ani men kein jilu kom̧ 
maron̄ kōm̧anm̧ane ļo̧k kadkad eo kōtaami ippān jemāmi jān an āinwōt kiiō. 
 
Juōn, lōke jemāmi. E ejjab wānōk, ak ej io̧kwe kom̧ im eban kōm̧m̧an jabdewōt men ejjab ļōmņak 
ekar kōņaan eo ami em̧m̧antata. Kōn menin kōnono n̄an e. Kwaļo̧k lōmņak ko ami im en̄jake ko 
ami, ettōņak im mijak ko ami. Ilo an ļapļo̧k an jeļā kōn mour eo ami, enaaj em̧m̧anļo̧k an meļeļe 
kōn n̄ūrbōktak ko ami im lewaj n̄an kom̧ kipel em̧m̧an. N̄e kom̧ij likūt lōke ko ami ioon jemāmi, 
enaaj en̄jake eddo eo an lōke in im kajjeon̄ eļapļo̧k jān m̧okta n̄an meļeļe im n̄an jipan̄. Āinwōt ro 
jemāmi, rej bōk maron̄ eo n̄an im̧we ilo etami. An rōjan̄ n̄an kom̧ enaaj en̄jake ko an būro em̧m̧an 
kōn juōn armej eo ejeļā im ej io̧kwe kom̧. Jemāmi rekōņaan eļapļo̧k jān jabdewōt men n̄an kom̧ 
n̄an ami m̧ōņōņō im wājepedik, kōn menin etke kom̧ij jab kōņaan lōke juōn armej rōt in? Ļaddik 
ran, lōke jemāmi. 
 
Ruo, bōk juōn itok limo ilo mour eo an jemāmi. Kajjitōk kōn jerbal eo aer, itok limo ko aer, 
kōttōpar ko aer. Elemen aer kar kālet n̄an kōm̧m̧ane jerbal eo rej kōm̧m̧ane? Kar elemen er ke 
rekar jon̄an wōt kom̧? Ekōjkan aer kar jeļā kajjien ro jinōmi? Im ilo ami ekkatak eļapļok kōn e, 
kom̧ maron̄ loe bwe imminene ko aer rej jipan̄ kom̧ meļeļe ļo̧k etke rej uwaak ilo wāween eo rej 
kōm̧m̧ane. Lale ro jemāmi. Lale wāween an kōm̧m̧an n̄an jinōmi. Lale wāween aer kōm̧m̧ane kūr 
ko aer ilo Kabun̄ in. Lale wāween an kōnono ippān armej ro jet. Kom̧ naaj bwilōn̄ kōn ta eo kom̧ij 
katak kōn er im loi. Ami io̧kwe, nōbar, im meļeļe kōn er enaaj ļapļo̧k jān ta eo kom̧ij katak. 
Ļaddik ran kom̧in m̧ōņōņō ilo mour eo an jemāmi. 
 
Im jilu, kajjitōk ippān jemāmi kōn rōjan̄. Jen kwaļo̧k m̧ool: e emaron̄ lewaj n̄an kom̧ rōjan̄ eo an 
eļan̄n̄e kom̧ij kajjitōk ak jab, ak elukkuun naaj em̧m̧aņļo̧k n̄e kom̧ij kajjitōk! Kajjitōk kōn rōjan̄ eo 
an kōn m̧akūtkūt an Kabun̄ in, kilaaj ko, ro m̧ōttāmi, kōn jikuul, kōn jerā, ikkure ko ak kōņaan ko 
jet. Kajjitōk kōn kapilōk eo aer kōn ijjitōn̄ ko ami ilo Kabun̄ in, kōn ami kōpopo n̄an mijen, kōn 
ļōmņak ak kālet ko kom̧ij aikuj kōm̧m̧ani. Ejjeļo̧k men ej kwaļo̧k kautiej n̄an bar juōn armej jān 
wōt kajjitōk kōn rōjan̄ eo aer kōnke men eo kom̧ij lukkuun ba ilo ami kajjitōk kōn rōjan̄ ej: “Ij 
kam̧oolol kōn am̧ jeļā im en̄jake ko kwar iooni, im ij kaorōk meļeļe im elmakot ko am̧.” Men kein 
rej lukkuun em̧m̧an n̄an an juōn papa ron̄ jān ļaddik eo nejin. 
 
Ilo jeļā e aō, papa ro me rej kajjitōk ippāer kōn rōjan̄ rej buuļ kajjeon̄ n̄an leļo̧k kapilōk eo em̧m̧an, 
lōke, wōr tokjen. Ilo ami kajjitōkin jemāmi kōn rōjan̄ kom̧ij jab wōt bōk jipan̄ jān e, ak kom̧ij bar 
leļo̧k n̄an e jidik ikireelel n̄an wōnm̧aanļo̧k n̄an erom̧ juōn papa im juōn em̧m̧aan em̧m̧anļo̧k. Enaaj 
ļapļo̧k an ļōmņak kōn jabdewōt men ej rōjan̄e, im enaaj jerbal eļapļo̧k n̄an “mour ekkar n̄an ta eo 
ej ba.” Likao ran, kajjitōkin jemāmi kōn rōjan̄! 
 
Ekwe, papa ran, kiiō baj kom̧i. Jen kōnono kōn jet men ko kom̧ij maron̄ kōm̧m̧ani n̄an kōļapļo̧k 
kadkad eo ami ippān ļaddik ro nejimi. Kom̧ naaj kile bwe ewōr jet kōta ko ikōtaan ļōmņak ko jilu 
Ij tōn lewaj n̄an kom̧ im elmakot ko jilu ikar leļo̧k n̄an ļaddik ro nejimi. Men in ejjab jide. 
 
Juōn, papa ran, ron̄jake ļaddik ro nejimi—lukkuun ron̄jake er. Kajjitōk kajjitōk ko rejim̧we, im 
ron̄jake ta eo ļaddik ro nejimi rej tōn ba kajjojo iien ilo an wōr jidik ami iien ippān doon. Kom̧ij 
aikuj jeļā—jab kajjidede ak n̄an jeļā—ta eo ej waļo̧k ilo mour eo an ļaddik eo nejimi. Jab ļōmņak 



bwe kom̧ jeļā wāween aer mour kōnke kom̧ ar dik juōn iien. Ļaddik ro nejimi rej mour ilo juōn laļ 
elukkuun oktak jān ijo kom̧ ar rittoļo̧k ie. Ilo aer kwaļo̧k n̄an kom̧ ta eo ej waļo̧k, kom̧ naaj aikuj in 
lukkuun ron̄jake im ilo an ejjeļo̧k ekajet n̄an ami meļeļe ta eo rej ļōmņake im en̄jake. 
 
Pukōt wāween eo em̧m̧antata n̄an ami kōnono. Jet papa ro rekōņaan bōk ļaddik ro nejier im eon̄ad 
ak n̄an juōn iien ikkure. Ro jet rekōņaan etal im jam̧bo ak jerbal ippān doon ilo meļan eo. Jet rej lo 
an ļaddik ro nejier m̧ōņōņō in bwebwenato ilo jota m̧okta jān kiki. Kōm̧m̧ane ta eo em̧m̧antata n̄an 
kom̧. Juōn kadkad an juōn n̄an juōn aikuj erom̧ m̧ōttan jemjerā eo ami ippān ļaddik ro nejimi. 
Aolep papa ro rej aikuj juōn wūn, bwebwenato em̧m̧an ippān ļaddik ro nejimi aolep allōn̄ ilo ami 
kōnono kōn men ko ralikkar āinwōt jikuul, ro m̧ōttan, en̄jake ko, kein ikkure ko, jeje ennaan, erreo 
eo, tōmak, im kam̧ool. Ia ak n̄āāt eo men in ej waļo̧k ejjab epaak an aorōk in wōt m̧ool eo waļo̧k. 
 
Im o, ewi jon̄an an papa ro aikuj in ron̄jake. Kememej, bwebwenato eo me kom̧ij kōm̧m̧ane 90 
bōjjāān in kōnono eo ejjab juōn bwebwenato. Kōjerbal naan eo “en̄jake” jon̄an wōt an naaj em̧m̧an 
ami maron̄ ilo ekōnono ko ami ippān ro nejimi. Kajjitōk, “Ewi wāween ami en̄jake kōn ta eo 
kom̧ij katak ilo kilaaj en?” “Ewi wāween ami en̄jake kōn ta eo eo m̧ōttam eaar ba?” “Ewi wāween 
ami en̄jake kōn priesthood eo ami im Kabun in?” 
 
Jab ļōmņak kom̧ aikuj kajjeon̄ kōm̧m̧ane ak kōtōprak aolep men ilo loļo̧k kein. Elōn̄ wōt iien, men 
eo em̧m̧antata kom̧ maron̄ kōm̧m̧ane ej ron̄jake. Papa ro rej ron̄jake eļapļo̧k jān aer kōnono rej lo 
bwe ļaddik ro nejier eļap aer kwaļo̧k kōn ta eo ej lukkuun waļo̧k ilo mour ko aer. Papa ro, ron̄jake 
ļaddik ro nejimi. 
 
Ruo, jar ippān im kōn ļaddik ro nejimi. Leļo̧k n̄an er kōjeraam̧m̧an ko an priesthood. Juōn ļaddik 
eo ej inepata kōn juōn teej eļap ak juōn m̧akūtkūt ejeno̧lo̧k enaaj loe jipan̄ jān kōjeraam̧m̧an an 
priesthood eo an jemen. Iien ko āinwōt jinoin iiō in jikuul kāāl, raan in ļotak, ak ilo an jino jera 
emaron̄ in iien ko rem̧m̧an n̄an kūr n̄an Irooj n̄an kōjeraam̧m̧an ļaddik eo nejimi. Juōn illo̧k juōn 
jar im kwaļo̧k naan in kam̧ool ko remaron̄ kepaakļo̧k komiro n̄an doon barāinwōt epaakeļo̧k Irooj. 
 
Ij ļōmņak bwe elōn̄ iaami papa ro rej en̄taan in būrom̧ōje ļaddik ro nejimi me rekar eļļo̧k im pād 
ilo kōm̧akoko eo an laļin, āinwōt Alma im Mosaia raar būrom̧ōj kōn ļaddik ro nejier. Wōnm̧aanļo̧k 
im kōm̧m̧ane aolepen ami maron̄ n̄an dāpij kajoor in kadkad ko an baam̧le. Jab ebbwer, mekarta 
n̄e jar kake er ej men eo wōt kom̧ maron̄ kōm̧m̧ane. Ļaddik rein nejimi raorōk rej nejimi n̄an 
indeeo! Papa ro, jar ippān im kōjeraam̧m̧an ļaddik ro nejimi. 
 
Jilu, peran n̄an kōm̧m̧an “kōnono ko raorōk” ippān ļaddik ro nejimi. Kom̧ jeļā ta meļeļe in aō ba: 
kōnono ko kōn uno ko rekajoor im kadōk, kōn kauwōtata ko an mitia rainin—Intōrnet, kamputōr, 
im pija im bok ko renana—im kōn erreo eo an priesthood, kautiej leddik ro, im erreo ilo mour in. 
Ilo an men kein aikuj jab kōnono wōt kom̧ij kōnono kake ippān ļaddik ro nejimi, jouj im jab eļļo̧k 
jān er. Ļaddik ro nejimi rej aikuji ami kapilōk, tōl, im kakobaba ko n̄an kōnono kein. Ilo ami 
kōnono kōn men kein raorōk, kom̧ naaj lo bwe lōke eo ikōtaami enaaj eddōkļo̧k. 
 
Eļap aō n̄ūrbōktak bwe jen peļļo̧k im alikkar ad kōnono ippān ļaddik ro nejid kōn men ko rejelet 
men ko an m̧ōm̧ an kaniōk. Ļaddik ro nejimi rej rittoļo̧k ilo juōn laļ eo epeļļo̧k an bōk im kwaļo̧k 
an jelet jodikdik ro, jidik wōt, im jab ļōmņake m̧anit in pālele. Ļaddik ro nejimi reban pidodo aer 



bōbrae pija ko renana, naan im kareelel ko me aoleper epād ipeļaakier. Papa ro im ritōl ro an 
Kabun̄ in rej aikuj kōm̧m̧an kōnono ko repeļļo̧k im remmakijkij me ej katakin im kalikkar wāween 
an likao ro an priesthood eo jerbale jorrāān in. Kom̧in m̧ool kōn jon̄an an em̧m̧an im aiboojoj 
mour in pālele n̄e ej kōm̧m̧an ilo karōk eo Irooj eaar karōke ekoba bujen ko an tampeļ im m̧ool ko 
an m̧are n̄an indeeo. Ekkatak ko rej kwaļo̧k bwe bōbrae eo eļap n̄an m̧akūtkūt in lun̄ ej juōn m̧wil 
eo ej kobaik kadkad an juōn make ippān m̧ool im io̧kwe eo ekajoor. Papa ro, eļan̄n̄e kom̧ij jan̄in 
kōm̧m̧ane “kōnono ko raorōk” ippān ļaddik ro nejimi, jouj im kōm̧m̧ane, im m̧ōkaj im kōm̧m̧ane. 
 
Kiiō, ilo jem̧ļo̧kin, ikōņaan kōnono n̄an aolepami mijinede ro rekar rool . Aolep men me iaar ba 
jotenin ej bar iwōj n̄an kom̧. Lōke jemāmi. Kom̧ maron̄ epakeļo̧k e kiiō jān kar m̧okta ļo̧k mekarta 
ta kar kadkad eo ami m̧okta jān mijen eo ami. Ilo iiō kane jet tokālik, kom̧ naaj kōm̧m̧ane kālet ko 
raorōk ilo mour eo ami. Kobaļo̧k ippān jar n̄an Jemedwōj Ilan̄, rōjan̄ jān jemāmi ilo laļin emaron̄ 
jipan̄ kom̧ kōm̧m̧ane kālet ko rej jelet jeļāļo̧kjeņ eo ami, jerbal eo em̧m̧an, im m̧are. Kālet eo aorōk 
tata kom̧ naaj kōm̧m̧ane ilo mour in ilo kālet eo n̄an m̧areik leddik eo ejim̧we ilo tampeļ eo! Ilo an 
ejjeļo̧k juōn ej aikuj in kōkairiri kālet in eaorōk, aolep mijinede ro rerooltok rej aikuj in jerbale. 
Kom̧in pād ilo ijo me kom̧ maron̄ in iioone ro m̧ōttami rejim̧we. Im etal ilo jera ko. “Iiaiio” ej jab 
wāween eo im ejjab bwe! “Jemjera erreo” ej juōn kapeel eo ejako—bar pukōt e. Ej lukkuun in 
jerbal! Kajjitōk ippān jemāmi—rej jeļā! jab jōbwābwe ilo iaļ ko an laļ in. Ijello̧kin, dāpij erreo im 
jetōb eo kom̧ ar m̧ōņōņō kaki ilo mijen eo ami. Kabun̄ in enaaj aikuji tōl eo ami ilo iien ko tokālik. 
 
Im papa ro, elmakot ko jilu iaar kōm̧m̧ani n̄an kom̧ m̧oktaļo̧k jidik ej lukkuun iwoj n̄an kadkad ko 
ami ippān ļaddik ro nejimi raar mijen im rooltok. Ron̄jake er im kobaļo̧k ippāer ilo aolep iien, wūn 
in bwebwenato. Kōnono ippāer ilo tum̧wilaļ in en̄jake im kōņaan ko aer. Jar ippāer im leļo̧k n̄an 
aer kōjeraam̧m̧an ko ilo aer jelm̧ae kālet ko raorōk ilo tokālik eo aer. 
 
Ij kam̧m̧oolol kōn ļaddik ro nejū im ļaddik ro nejū ippān jiron̄ ro nejū, ro raar lukkuun ļap aer 
katakin eō, ij jar kiiō bwe Jemedwōj Ilan̄ enaaj kōjeraam̧m̧an kōj wōj aolep āinwōt papa ro im 
ļaddik ro bwe jenaaj kautiej priesthood eo ad im bwe jenaaj io̧kwe doon jān ad kōm̧m̧ane kadkad 
ko ippād doon juōn iaan men eo eļap, menin kōttōpar ko an mour ko ad. Ij jar ilo etan Jisōs Kraist, 
amen. 
 


